PELAJARAN 4

ANAKPUN TIDAK TAHU - MARKUS 13:32

Περὶ δὲ τῆς ἡμέρας ἐκείνης ἢ τῆς ὥρας οὐδεὶς οἶδεν, οὐδὲ οἱ ἄγγελοι ἐν οὐρανῷ οὐδὲ ὁ υἱός, εἰ μὴ ὁ πατήρ.
"Tetapi tentang hari atau waktunya tiada siapa yang tahu baik para malaikat di syurga mahupun Anak. Hanya Bapa yang tahu." (Alkitab Versi Borneo)
"Meskipun demikian, tidak seorang pun mengetahui hari atau waktunya, baik malaikat-malaikat di syurga ataupun Anak; hanya Bapa yang tahu." (Alkitab Berita Baik Malaysia)
"Tetapi tentang hari atau saat itu tidak seorangpun yang tahu, malaikat-malaikat di sorga tidak, dan Anakpun tidak, hanya Bapa saja." (Alkitab Indonesia)

Anda telah mempelajari bahawa Allah mengetahui segala sesuatu (Pelajaran 3, Rangka 5 dan Rangka 6), dan Sesiapa yang tidak mengetahui segala sesuatu, Dia bukanlah Allah. Melalui pengalaman hidup-Nya sebagai manusia, Tuhan Yesus semakin bertambah hikmat. Namun, terdapat satu ayat yang menyatakan bahawa ada perkara yang tidak diketahui-Nya. Apakah yang dimaksudkan di dalam Markus 13:32?
1. Manusia boleh mengetahui banyak perkara, tetapi Allah mengetahui segala-galanya. Kita tidak dapat mengetahui apa yang sedang difikirkan oleh orang lain sehinggalah mereka menyatakannya kepada kita.
Soalan: 

1) Bolehkah Allah mengetahui pemikiran manusia? Bacalah Mazmur 94:9-11 dan Mazmur 139:1-6.
2) Adakah terdapat mana-mana ayat yang menyatakan bahawa Allah mengetahui pemikiran manusia?
---------------------------------------------------
Jawapan:

Mazmur 94:11; 139:2.
========================================================
2. Kita mungkin mengetahui apa yang telah berlaku pada masa lalu, tetapi tiada seorang pun manusia yang dapat menyatakan apa yang akan terjadi pada masa hadapan. Allah mengetahui masa hadapan jauh lebih jelas daripada pengetahuan kita tentang masa lalu. Apakah yang dapat kita pelajari tentang Allah melalui Yesaya 46:10 dan 48:5?

---------------------------------------------------
Jawapan:

Sejak awal lagi, Allah telah memberitahu manusia tentang apa yang akan terjadi pada masa hadapan (akhir zaman). Inilah bukti mutlak bahawa Allah mengetahui masa depan.

========================================================
3. Kita mungkin mengetahui perkara yang telah berlaku pada masa lalu, tetapi tiada sesiapa pun yang dapat meramalkan apa yang akan terjadi pada masa hadapan. Namun, Allah mengetahui masa hadapan jauh lebih baik daripada pengetahuan kita tentang masa lalu. Apakah yang dapat kita pelajari tentang Allah dalam Yesaya 46:10 dan 48:5?
---------------------------------------------------
Jawapan:

Sejak awal lagi, Allah telah memberitahu manusia tentang apa yang akan terjadi pada masa hadapan (akhir zaman). Inilah bukti mutlak bahawa Allah mengetahui masa depan.

========================================================
4. Adakah Kristus mengetahui masa hadapan? Adakah Alkitab menggambarkan Kristus sebagai seorang Nabi? Kisah Para Rasul 3:22, 26.
---------------------------------------------------
Jawapan:

Ya. Dia ialah seorang Nabi.

========================================================
Soalan: 

1) Adakah perkara yang dinyatakan oleh Kristus akan berlaku ke atas diri-Nya sendiri? Matius 20:18-19; Lukas 21:27.

2) Adakah perkara yang dinyatakan oleh Kristus akan berlaku ke atas murid-murid-Nya? Matius 26:31.

3) Adakah perkara yang dinyatakan oleh Kristus akan berlaku ke atas Yerusalem? Lukas 21:24.

---------------------------------------------------

Jawapan:

1) Tuhan telah menyatakan bahawa Dia akan disalibkan dan akan dibangkitkan semula daripada kematian (Matius 20:18-19). Dia akan datang lagi dengan kekuasaan dan dengan kemuliaan (Lukas 21:27).

2) Murid-murid-Nya akan meninggalkan-Nya dan melarikan diri (Matius 26:31).

3) Tuhan menyatakan bahawa Yerusalem akan dipijak-pijak oleh bangsa-bangsa. (Lukas 21:24) 

Semua perkara ini telah pun berlaku, kecuali satu; dan kita yakin bahawa Kristus akan datang kembali dengan kuasa dan kemuliaan pada masa hadapan.

========================================================
5. Kristus mengetahui masa hadapan sama seperti Allah tahu. Kristus juga dapat mengetahui pemikiran manusia. Kita boleh mengatakan bahawa Kristus Maha Tahu semasa berada di dunia ini, sama seperti semasa Dia berada di dalam syurga.

Pada masa kini, sesetengah guru mengatakan bahawa Kristus tidak Maha Tahu, dan mereka menggunakan Markus 13:32 untuk membuktikannya. Mereka mendakwa bahawa Dia ialah Allah, tetapi Dia telah mengosongkan diri-Nya daripada sifat Maha Tahu tersebut. Mereka berkata demikian kerana Tuhan pernah menyatakan sekali bahawa ada satu perkara yang tidak diketahui-Nya!

Kita telah mempelajari beberapa ayat yang membuktikan bahawa Kristus dapat mengetahui pemikiran manusia; malah terdapat bukti tambahan di dalam Injil Yohanes 6:61, 64. Dia juga mengetahui masa hadapan-Nya sendiri dan segala perkara yang akan menimpa-Nya, seperti yang tertulis dalam Injil Yohanes 13:1, 3, 11; 18:4.

Soalan: 

Adakah murid-murid Tuhan percaya bahawa Dia telah melepaskan sifat Maha Tahu-Nya? Injil Yohanes 16:30; 21:17.

---------------------------------------------------
Jawapan:

Tidak. Murid-murid-Nya yakin bahawa Dia mengetahui segala sesuatu dan bahawa Dia datang daripada Allah. Petrus juga mengetahui kebenaran ini; dia mengetahuinya daripada Bapa bahawa Kristus ialah Anak Allah (Matius 16:16-17). Natanael dan Tomas turut mengakui kebenaran ini di dalam Injil Yohanes 1:49; 20:28.

========================================================
6. Adakah anda bersetuju dengan murid-murid Kristus? Terangkan mengapa kita percaya bahawa Kristus Maha Tahu (omnisains).

Jawapan anda mungkin selaras dengan beberapa kenyataan berikut:
---------------------------------------------------

Jawapan:

1) Dia ialah Allah, dan Allah Maha Tahu serta tidak pernah berubah.
2) Allah dan Kristus dapat mengetahui pemikiran setiap manusia serta masa hadapan.
3) Murid-murid-Nya sendiri percaya bahawa Kristus sememangnya Maha Tahu (omnisains).
========================================================
7. Namun, apakah yang dimaksudkan di dalam Markus 13:32? Ayat ini bermaksud bahawa tiada seorang pun manusia mahupun malaikat yang mengetahui hari kedatangan semula Kristus. Malah Anak juga tidak mengetahuinya, melainkan Bapa sahaja.

Anak Allah memiliki pengetahuan yang tidak terbatas serta keupayaan sempurna untuk mengetahui pemikiran manusia dan masa hadapan segala sesuatu. Namun, Dia memilih untuk membatasi diri-Nya secara sukarela daripada mengetahui hari dan ketika kedatangan-Nya semula.

Soalan: 

Paulus bertekad untuk tidak memikirkan perkara lain sepanjang keberadaannya di Korintus (1 Korintus 2:2). Apakah perkara tersebut?

---------------------------------------------------

Jawapan:

Beliau memilih untuk melupakan segala perkara lain, kecuali pengetahuannya tentang Kristus dan kematian-Nya di atas salib.

Orang percaya di Korintus menganggap bahawa hikmat dunia ini sangat penting, dan ramai orang pada zaman sekarang juga berfikir sedemikian. Namun, Paulus menganggap hikmat dunia ini sebagai suatu kebodohan (1 Korintus 1:20; 3:19). Paulus seorang yang sangat berpendidikan tinggi dan dia mampu memikat penduduk Korintus dengan kata-kata yang fasih serta hikmat manusia; tetapi dia tidak berminat dengan semua itu melainkan hanya tentang Kristus dan salib-Nya.

========================================================
8. Keupayaan Kristus untuk memilih perkara yang ingin diketahui-Nya adalah jauh lebih mengagumkan daripada apa yang dilakukan oleh Paulus. Renungkan Matius 7:23. 

Soalan: 

Apakah perkara yang dinyatakan oleh Kristus bahawa Dia tidak tahu?

---------------------------------------------------

Jawapan:

Dia akan menyatakan kepada sesetengah orang bahawa Dia tidak pernah mengenali mereka.

========================================================
9. Siapakah mereka ini?
---------------------------------------------------

Jawapan:

Mereka ialah orang yang mengakui Kristus sebagai Tuhan mereka, tetapi tidak mentaati kehendak Allah, seperti yang dinyatakan di dalam Matius 7:21. Mereka mungkin dapat melakukan mukjizat dan menyembuhkan orang sakit, tetapi semua itu tidak membuktikan bahawa mereka benar-benar mengenali Tuhan.
========================================================
10. Kristus akan menghakimi semua manusia dengan adil kerana Dia ialah Allah dan Dia mengetahui segala sesuatu tentang setiap manusia. Mengapa Dia akan berkata, "Aku tidak pernah mengenali kamu"? 

Ini kerana Dia tidak pernah mengenali mereka sebagai murid-murid-Nya. Dia menolak untuk menerima mereka kerana mereka telah menolak-Nya. Dia mengenal domba-domba-Nya, malah Dia juga mengetahui sesetengah orang yang benar-benar tidak percaya kepada Yesus, seperti yang tertulis di dalam 1 Yohanes 2:23-25, Yohanes 10:27, Matius 10:33, Roma 15:1, dan Kolose 1:10. Dia akan menghalang mereka daripada memasuki syurga.

Sesiapa yang menyangkal Dia di hadapan manusia, Dia juga akan menyangkal orang itu di hadapan Bapa-Nya yang di syurga. Dia tidak akan membiarkan mereka masuk ke dalam Kerajaan Syurga.

Soalan: 

Adakah Matius 7:23 membuktikan bahawa di dalam syurga pun ada perkara yang tidak diketahui oleh Anak Allah?

---------------------------------------------------

Jawapan:

Tidak. Ayat ini bermaksud bahawa Dia tidak akan menyambut orang yang tidak percaya.
========================================================
11. Markus 13:32 tidak membuktikan bahawa Kristus kehilangan sifat Maha Tahu-Nya (omnisains). Sebaliknya, Dia memilih untuk tidak mengetahui waktu ketika Dia akan datang kembali ke dunia. 
Soalan: 

Siapakah yang mempunyai kuasa mutlak ke atas masa dan tarikh tersebut? Kisah Para Rasul 1:6-7.

---------------------------------------------------

Jawapan:

Hanya Bapa.
========================================================
12. Siapakah yang menyatakan masa hadapan kepada Yesus Kristus di dalam Wahyu 1:1?

---------------------------------------------------

Jawapan:

Allah mengurniakan wahyu tentang masa hadapan itu kepada Yesus Kristus, lalu Kristus menyampaikannya kepada Yohanes melalui malaikat-Nya. Hal ini sama sekali tidak bermaksud bahawa Kristus bukan Allah atau Dia tidak mengetahui masa hadapan.

Berdasarkan banyak ayat Alkitab yang telah kita pelajari, jelaslah bahawa Kristus ialah Allah dan Dia mengetahui masa hadapan. Oleh itu, Wahyu 1:1 juga boleh difahami bahawa Allah Bapa memberikan perintah atau tugas kepada Kristus untuk menyampaikan perkara-perkara tersebut kepada Yohanes.

========================================================
13. Adalah penting untuk kita ketahui bahawa sesuatu ayat tidak boleh digunakan untuk membatalkan ayat yang lain, kerana seluruh isi Alkitab adalah benar (Rujuk Pelajaran 1, Rangka 6). Nyatakan tiga atau empat ayat yang mungkin kelihatan seolah-olah mengajar bahawa Kristus tidak Maha Tahu (omnisains).

---------------------------------------------------

Jawapan:

Matius 7:23; Markus 13:32; Lukas 2:52; Wahyu 1:1.

========================================================
14. Kita telah pun membaca banyak ayat lain yang menyatakan bahawa Dia Maha Tahu (omnisains). Nyatakan sekurang-kurangnya enam ayat yang membuktikan bahawa Kristus mengetahui segala-galanya. 

---------------------------------------------------

Jawapan:

Sila rujuk Rangka 3 hingga 6.

Marilah kita memuji Tuhan kerana Kristus ialah Allah dan Penyelamat kita, kemudian barulah beralih ke Pelajaran 5 (atau Pelajaran 4).

